
NO SOALAN: 20 

PEMBERITAHUAN PERTANYAAN LISAN DEWAN NEGARA 

MESYUARAT KETIGA 2019, PENGGAL KEDUA 

PARLIMEN KEEMPAT BELAS 

 

 

PERTANYAAN : LISAN 

DARIPADA : YB SENATOR TUAN AKNAN EHTOOK 

TARIKH : 09 DISEMBER 2019 (ISNIN) 

 

 

Tuan Aknan Ehtook minta MENTERI PEMBANGUNAN WANITA, 

KELUARGA DAN MASYARAKAT menyatakan apakah langkah yang 

diambil untuk memastikan perintah/hukuman yang dijatuhkan oleh 

mahkamah tentang penyediaan nafkah kepada isteri dan anak 

dilaksanakan dengan berkesan. Adakah Kerajaan bercadang untuk 

mewujudkan satu badan yang bertanggungjawab menguatkuasakan 

perintah-perintah mahkamah ini. 

JAWAPAN: 

 

Tuan Yang di-Pertua, 

 

Isu utama yang sering dihadapi oleh ibu atau bapa tunggal selepas 

penceraian adalah penguatkuasaan nafkah, hak penjagaan anak-anak 

dan pengagihan harta perkahwinan. Oleh itu, antara langkah-langkah 

yang telah diambil oleh Kerajaan bagi menambah baik mekanisme 

penguatkuasaan perintah mahkamah pasca penceraian dalam kalangan 

orang Islam adalah seperti berikut: 

 

i. Menubuhkan Bahagian Sokongan Keluarga (BSK) di Jabatan 

Kehakiman Syariah Malaysia (JKSM) pada tahun 2008 yang 

bertanggungjawab bagi membantu mahkamah Syariah 

menguatkuasakan dan melaksanakan perintah nafkah terutamanya 

nafkah anak yang diputuskan oleh Mahkamah Syariah, menambah 

baik sistem pengurusan kes berkaitan nafkah di setiap negeri serta 

menyalurkan bantuan wang pendahuluan nafkah kepada pemohon 

yang layak untuk meringankan beban sementara menunggu kes 

selesai sepenuhnya; 

 

ii. Mewujudkan sistem e-nafkah di JKSM pada tahun 2012 supaya 

BSK dapat memantau pelaksanaan perintah nafkah yang 

diputuskan oleh Mahkamah Syariah. Sistem ini diintegrasikan 

dengan sistem e-syariah yang membolehkan pelanggaran perintah 

nafkah diambil tindakan serta-merta. Melalui integrasi sistem 

tersebut, BSK dapat memantau mana-mana perintah nafkah yang 

tidak dipatuhi; dan 

iii. Melaksanakan projek rintis bagi pengendalian kes hadhanah dan 

nafkah di Mahkamah Tinggi Syariah dan pengendalian kes nafkah 

di Mahkamah Rendah Syariah serta pewujudan Bahagian 

Penguatkuasaan di Mahkamah Syariah Wilayah Persekutuan 

(MSWP). Pengkhususan pengendalian kes hadhanah dan nafkah 

ini dijangka akan membantu Mahkamah Syariah sedia ada untuk 

membuat dan melaksanakan keputusan berhubung isu hadhanah 

dan nafkah dengan lebih cekap dan berkesan. Cadangan ini telah 

diluluskan oleh Jemaah Menteri pada 8 Mei 2019 telah 

dibentangkan di dalam Majlis Sosial Negara Bil. Tahun 2019 pada 

22 Ogos 2019. 

 

Tuan Yang di-Pertua, 

 

Isu selepas penceraian bukan sahaja melibatkan orang Islam, malah 

orang bukan Islam turut terkesan. Berhubung dengan perkara ini, 

Kementerian akan memanjangkan cadangan penubuhan satu badan 

yang bertanggungjawab menguatkuasakan perintah-perintah mahkamah 

bagi orang bukan Islam kepada agensi Kerajaan yang berkaitan untuk 

penelitian lanjut. 

 



NO SOALAN: 55 

PEMBERITAHUAN PERTANYAAN LISAN DEWAN NEGARA 

MESYUARAT KETIGA 2019, PENGGAL KEDUA 

PARLIMEN KEEMPAT BELAS 

 

 

PERTANYAAN : LISAN 

DARIPADA : YB SENATOR PUAN ASMAK BINTI  

   HUSIN  

TARIKH : 9 DISEMBER 2019 (ISNIN) 

 

 

Puan Asmak Binti Husin minta MENTERI PEMBANGUNAN WANITA, 

KELUARGA DAN MASYARAKAT menyatakan hasil kajian kumpulan 

projek khas yang ditubuhkan untuk mengkaji penggubalan undang-

undang berkaitan kesaksamaan gender di Malaysia.  

JAWAPAN 

 

Tuan Yang di-Pertua, 

 

Kementerian ini telah menubuhkan satu pasukan khas yang terdiri 

daripada wakil agensi kerajaan, ahli akademik dan juga badan bukan 

kerajaan (NGO) yang mempunyai pengalaman, pengetahuan dan 

kepakaran dalam membantu penyediaan draf rang undang-undang 

berkaitan kesaksamaan gender dan anti diskriminasi terhadap wanita. 

Berdasarkan 16 sesi konsultasi dan libat urus dengan ahli-ahli pasukan 

khas tersebut, kerangka perundangan yang dicadangkan akan turut 

mengambil kira aspek agama, sosial, kaum dan budaya masyarakat 

Malaysia. Skop pelaksanaannya pula akan merentas pelbagai sektor 

sama ada di sektor kerajaan mahupun swasta.  

 

Proses penggubalan ini adalah selaras dengan komitmen negara di 

bawah Matlamat Pembangunan Mampan (Sustainable Development 

Goals) serta Konvensyen Penghapusan Segala Bentuk Diskriminasi 

Terhadap Wanita (CEDAW). Di peringkat nasional pula, ia telah 

mengambil kira hasrat yang termaktub di bawah Perkara 8, 

Perlembagaan Persekutuan serta Dasar Wanita Negara.  

 

Kementerian juga akan mengadakan sesi jerayawara dengan pihak-pihak 

berkepentingan termasuk orang awam yang bertujuan untuk 

memperjelaskan kandungan draf rang undang-undang ini sebelum ia 

dipertimbangkan untuk dibentangkan di Parlimen. Pada masa ini, 

Kementerian masih lagi di peringkat memperincikan kandungan draf rang 

undang-undang tersebut dan pada masa yang sama sedang memberi 

tumpuan kepada penggubalan rang undang-undang gangguan seksual.  



NO SOALAN: 65 

PEMBERITAHUAN PERTANYAAN LISAN DEWAN NEGARA 

MESYUARAT KETIGA 2019, PENGGAL KEDUA 

PARLIMEN KEEMPAT BELAS 

 

 

PERTANYAAN : LISAN 

DARIPADA : YB SENATOR DR. AHMAD AZAM BIN 

   HAMZAH 

TARIKH : 9 DISEMBER 2019 (ISNIN) 

 

 

Dr. Ahmad Azam Bin Hamzah minta MENTERI PEMBANGUNAN 

WANITA, KELUARGA DAN MASYARAKAT menyatakan: 

 

(a) bagaimanakah Kerajaan memantau kerja atau aktiviti-aktiviti NGO 

yang mengendalikan pusat perlindungan wanita dan gelandangan; dan 

 

(b) apakah garis panduan yang ditetapkan oleh Kerajaan kepada NGO 

yang berperanan dalam mengoperasi rumah perlindungan 



NO SOALAN: 65 

2 

 

JAWAPAN 

 

Tuan Yang di-Pertua, 

 

a)  Kementerian Pembangunan Wanita, Keluarga dan Masyarakat 

(KPWKM) mengoperasikan tiga kategori pusat perlindungan iaitu: 

 Pusat perlindungan wanita di bawah Akta Keganasan 

Rumah Tangga di bawah JKM; 

 Rumah Perlindungan Khas Wanita (RPWK) di bawah ATIP-

SOM khusus bagi wanita bukan warganegara yang menjadi 

mangsa pemerdagangan di bawah JPW;  

 Pusat Transit Gelandangan Kuala Lumpur (PTGKL), Pusat 

Khidmat Gelandangan dan Anjung Singgah di bawah YKN; 

 

Kesemua kategori pusat perlindungan di atas diuruskan sama ada oleh 

agensi di bawah KPWKM atau pihak NGO yang telah dikenal pasti dan 

diberikan kelulusan untuk menguruskannya. Pelaksanaan di pusat-pusat 

tersebut sama ada di bawah kelolaan agensi atau NGO dipantau rapi oleh 

KPWKM berdasarkan prosedur dan peraturan pemantauan yang berkuat 

kuasa bagi menjamin kepentingan penghuni terutama dari aspek 

keselamatan dan kebajikan. 

 

Walau bagaimanapun, terdapat juga sebilangan besar pusat 

perlindungan wanita yang dikendalikan sepenuhnya oleh pihak NGO 

tanpa melalui KPWKM sama ada dari aspek bantuan dan peruntukan 

kerajaan. Oleh itu, kebanyakan pusat ini tidak dapat dipantau aktiviti dan 

pengoperasiannya oleh KPWKM.  

Bagi urusan pusat perlindungan gelandangan, pihak YKN akan 

menyelaraskan semua program dan aktiviti yang dilaksanakan oleh NGO 

khususnya di Anjung Singgah dan PTGKL untuk memastikan semua 

bentuk dan jenis bantuan yang hendak disalurkan kepada gelandangan 

dapat dibuat secara teratur dan sistematik bagi mengelakkan pembaziran 

makanan. 

 

Sebagai langkah utama, kerajaan telah menetapkan agar NGO yang 

bercadang untuk memberi bantuan makanan hendaklah membuat 

pengagihan di pusat-pusat agihan makanan yang telah ditetapkan seperti 

Anjung Singgah YKN, PTGKL dan Pusat Khidmat Gelandangan di Lorong 

Medan Tuanku. 

 

(b)  Bagi menjaga kepentingan penghuni, KPWKM telah menetapkan 

garis panduan dan SOP yang ketat berdasarkan kepada prosedur dan 

peraturan sedia ada kepada NGO yang telah diberikan kebenaran untuk 

mengoperasikan rumah perlindungan. 

 

 

Sekian, terima kasih. 

PEMBERITAHUAN PERTANYAAN LISAN DEWAN NEGARA 

MESYUARAT KETIGA 2019, PENGGAL KEDUA 

PARLIMEN KEEMPAT BELAS 

 

 

PERTANYAAN : LISAN 

DARIPADA : YB SENATOR DATO’ KESAVADAS A/L 

A. ACHYUTHAN NAIR 

TARIKH : 9 DISEMBER 2019 (ISNIN) 

 

 

Dato’ Kesavadas A/L A. Achyuthan Nair minta MENTERI 

PEMBANGUNAN WANITA, KELUARGA DAN MASYARAKAT 

menyatakan menjelang 2030, 15% rakyat Malaysia dijangka terdiri dari 

warga emas. Apakah Kerajaan bersedia menangani golongan ini dengan 

memberi penjagaan kesihatan percuma, bantuan kewangan dan 

perumahan dan sebagainya. 

JAWAPAN 

 

Tuan Yang di-Pertua, 

 

Berdasarkan kepada data unjuran penduduk oleh Jabatan Perangkaan 

Malaysia, negara kita akan mencapai status negara tua pada tahun 2030 

dengan jumlah warga emas atau mereka yang berumur 60 tahun dan ke 

atas seramai 5.80 juta orang atau 15.3% daripada jumlah penduduk. 

Sebagai persediaan awal, Kerajaan telah menggubal Dasar Warga Tua 

sejak tahun 1995 di mana dasar tersebut telah disemak semula dan 

dipinda pada tahun 2011 selaras dengan perubahan demografi, 

keperluan semasa dan cabaran masa hadapan. Di samping itu, Dasar 

dan Pelan Tindakan Warga Emas Negara (PTWEN) juga telah digubal 

dan dilaksanakan bagi tempoh sepuluh tahun iaitu dari tahun 2011 hingga 

tahun 2020.  

 

Bagi memastikan kesejahteraan warga emas menjelang tahun 2030 dan 

tahun seterusnya, Kementerian dalam perancangan untuk menyediakan 

hala tuju bagi persediaan Malaysia ke arah negara tua pada 2030 dari 

segi penilaian semula Dasar dan Pelan Tindakan Warga Emas Negara 

sedia ada. Pembangunan hala tuju ini amat penting dalam merangka 

strategi, program dan tindakan yang perlu bagi memastikan keperluan 

sebenar warga emas dapat dipenuhi menjelang 2030. 

 

Kementerian sedang melaksanakan Kajian Diagnostik Bagi Membentuk 

Model Penjagaan Warga Emas Jangka Masa Panjang Yang Bersepadu 

dan Mampan di Malaysia yang dijangka selesai pada penghujung tahun 

2020. Hasil yang dijangkakan adalah pembentukan model pembiayaan 

serta model penjagaan yang bersepadu serta pelan tindakan 

pelaksanaan penjagaan jangka masa panjang. Kajian ini akan mengambil 

kira keperluan jagaan kesihatan dan sosial di institusi serta di komuniti.  

 

Selain itu, kajian ini juga akan melihat secara menyeluruh dan 

mencadangkan hasil kajian termasuk pindaan perundangan dan dasar 

atau dengan izin regulatory framework yang diperlukan, sistem atau 

model pembiayaan yang mampan, peranan dan tanggungjawab 

pemegang taruh yang telah dikenal pasti di setiap peringkat, perubahan 

institusi yang diperlukan atau dengan izin institutional reform,  kualiti dan 

kuantiti tenaga kerja yang diperlukan dalam perkhidmatan penjagaan 

warga emas dan infrastruktur yang diperlukan untuk menyokong 

perkhidmatan penjagaan jangka masa panjang yang bersepadu dan 

mampan. 

 

Pada masa kini Kerajaan telah menyediakan Bantuan Orang Tua (BOT) 

sebanyak RM350 sebulan seorang kepada golongan warga emas yang 

layak serta pelepasan cukai kepada anak-anak untuk penjagaan dan 

rawatan perubatan ibu dan bapa. Selain itu, inisiatif Program Khidmat 

Bantu Rumah (Home Help), Pusat Aktiviti Warga Emas (PAWE) dan 

Program Intergenerasi untuk menggalakkan penjagaan berasaskan 

komuniti juga sedang dilaksanakan oleh Kerajaan sebagai alternatif 

kepada golongan warga emas untuk menjalani kehidupan harian yang 

aktif dan gembira. Semua inisiatif ini juga mengarah kepada alternatif 

terhadap jaringan keselamatan sosial khusus untuk warga emas pada 

masa hadapan. 

Tuan Yang di-Pertua, 

 

Jangka masa 10 tahun ini akan menjadi satu jangka masa yang penting 

bagi Kerajaan untuk merancang dan melaksanakan inisiatif bagi 

memastikan kesejahteraan warga emas menjelang tahun 2030. Kerajaan 

juga mengambil langkah yang teliti dalam merangka dan melaksanakan 

semua inisiatif ini dalam usaha memastikan kejayaan setiap insiatif 

baharu yang akan dicadangkan yang seterusnya dapat menepati 

keperluan masyarakat pada masa akan datang.  

 

 

Sekian, terima kasih. 


